
ЗАХИДАЛ 78

	 

	МАЛАЙ ОРНЫ ЭЗЭНТ УЛСУУД БОЛОХ МАДЖАПАХИТ БА МАЛАККА

	 

	1932 оны долоодугаар сарын 17

	 

	Бид Малайз ба дорнодын арлуудыг бүр орхичхож, тэр тухай чамд эс бичсээр удав. Бичсэн зүйлээ эргэж харвал тэдний тухай сүүлчийн удаа дөчин зургаадугаар захидалдаа дурдаад түүнээс хойш гучин нэгэн захидал бичээд одоо далан найм дахь захидлаа бичиж байна. Бүх орныг нэгэн зэрэг эргэцүүлэн харна гэдэг хэцүү юм. 

	Яг хоёр сарын өмнө чамд бичсэн зүйлээс одоо чиний санаанд үлдсэн юм байна уу? Кампучи ба Ангкорын тухай, Суматра ба Шривиджайн тухай санаж байна уу? Энэтхэг Хятадын хойг нутагт энэтхэгийн эртний колони болох Кампучийн эзэнт улс гэсэн нэг л улс олон зуун жилийн турш оршин тогтнож байв. Хожим нь цаг уурын болон гэнэтийн явдлууд болж тэрхүү хот ба эзэнт улс мөхжээ. Энэ бол 1300 оны орчим болсон явдал. 

	Цаг үеийн хувьд бараг кампучи улстай зэргэлдээ далайн чанад, яг нөгөө эсрэг эрэгт нь Суматрын арал дээр өөр нэг том улс тогтнож байжээ. Тэрхүү Шривиджаягийн эзэнт улс Кампучиас нэлээд хожим бий болж хожуухан ч мөхжээ. Тэр улс мөн л гэнэт мөхсөн боловч түүний шалтгаан нь цаг уур биш, харин хүн байв. Шривиджайн буддын эзэнт улс гурван зуун жил хөгжин цэцэглэж, дорно зүгийн арлуудыг бүхэлд нь ноёрхон нэг үе Энэтхэг ба Цейлон, Хятадын тулгуур болж байсан газруудыг ч эзэмшилдээ оруулж байжээ. Тэр бол худалдаа эрхэлдэг улс, хийдэг ажлын гол нь ч худалдаа байв. Хожим нь Ява арлын зүүн хэсэгт ойролцоо орших худалдаа эрхлэх өөр шинэ улс бий болжээ. Тэр нь Шривиджайд захирагдахаас татгалзсан индустаны улс байлаа. 

	Есдүгээр зууны үеэс эхлэн дөрвөн зуун жилийн турш дорнод Явагийн энэ улсад улам хүчижсээр байсан Шривиджайягийн улс занал учруулжээ. Гэвч тэр улс тусгаар тогтнолоо баттай хамгаалахаар барахгүй, гайхамшигтай олон чулуун сүм дуган барьж байгуулж чаджээ. Түүний дотроос хамгийн том нь Боробудур гэж алдаршсан сүм бөгөөд олны сонирхол татсан тэр сүмийг одоо ч үзэж болно. Дорнод Явагийн улс Шривиджайягийн ноёрхолд орохоос зайлсхийсэн төдийгүй, өөрөө түрэмгийлэгч болон хувирч хуучин өрсөлдөгчдөө занал учруулах болжээ. Тэр хоёр хоёул худалдаа эрхэлж тэдний хөлөг онгоцнууд худалдаа наймааны ажлаар гадаад далай дундуур хэрэн явах учир хоорондоо мөргөлдөх нь ч их байжээ. 

	Ява, Суматрын хоорондын өрсөлдөөнийг орчин үеийн гүрнүүд жишээ нь Герман, Английн хоорондын өрсөлдөөнтэй өөрийн эрхгүй жишиж үзмээр санагдав. Явагийн улс Шривиджайг тогтоон барьж, худалдаагаа өргөжүүлэх цорын ганц арга нь тэнгисийн хүчийг нэмэгдүүлэх явдал мөн гэдгийг ойлгон тэнгисийнхээ хүчийг үлэмж нэмэгдүүлж чаджээ. Тэнгисээр хөлөг онгоцны том цуваа аялуулдаг байсан боловч зарим үед тэд жилийн турш дайсантай мөргөлдөхгүй өнгөрөх удаа ч байжээ. Тийнхүү Явагийн улс хүчжиж, улам бүр түрэмгийлэг болжээ. Арван гуравдугаар зууны эцсээр Маджапахит гэдэг хот байгуулсан нь хөгжин цэцэглэгч Явагийн улсын нийслэл болов. 

	Энэ улсын хүчиндээ эрдэх нь хэрээс хэтэрч алба авахаар ирсэн Их хаан Хубилайн илгээсэн элчийг хүртэл доромжлоход хүрч байжээ. Тэд алба гувчуур төлөөгүйгээр барахгүй, нэг элчийнх нь бие дээр доромжилсон үг зүүгээр шивж буцаасан байлаа. Монголын хааныг тэгж доромжилно гэдэг маш аюултай, тэнэг тоглоом байв. Тэгж доромжилсон учир Чингис хаан Дундад Азийг, хожим нь Хулагу Багдадыг цөлбөн хоосолж байсан удаатай билээ. Тэглээ ч гэсэн арлын тэр жижиг улс зүрх гарган тийнхүү доромжлол үйлджээ. Гэвч аз болоход монголчууд тэдэнд зөөлөн хандаж, байлдан дагуулахыг завдаагүй байна. Хуурай газар дээр бүрэн эзэгнэж чаддаг тул далайд дайн хийх нь монголчуудад бас тааламжтай биш байсан ч байж болно. Тэглээ ч гэсэн Хубилай тэрслүүд эзнийг залхаахаар Ява руу цэрэг явуулж байв. Хятадууд явачуудад цохилт өгч хааны нь алсан юм. Гэвч тэд нэг их эвдлэн сүйтгээгүй өнгөрсөн бололтой. Монголчууд хятадын нөлөөгөөр мөн ч их өөрчлөгдсөн байгаа биз!

	Харин ч хятадын цэргийн анги Ява буюу хойшдоо Маджапахит хэмээн нэрлэх ёстой тэр эзэнт улсын хүчтэй болоход нь тус дөхөм үзүүлсэн байв. Яагаад гэвэл хятадууд Явад галт зэвсэг аваачиж, түүнээс хойш болсон дайнуудад Маджапахну ялах болсны шалтгаан нь чухамхүү галт зэвсэг хэрэглэсэнтэй холбоотой байсан байж таарна. 

	Маджапахитын эзэнт улс өргөжин тэлсээр байлаа. Тэд түрэмгийллээ тохиолдлын байдлаар буюу эмх замбараагүй явуулдаггүй байв. Тэд сайтар зэхэж бэлтгэсэн арми, флотын тусламжтайгаар эзлэн түрэмгийлэх ажиллагаагаа улсаас зохион байгуулж хэрэгжүүлж байв. Тэднийг нэг үе хатан хаан Сухита гэгч эмэгтэй захирч байжээ. Төр улсыг удирдах ёс нь ихээхэн төвлөрсөн өндөр зохион байгуулалттай байв. Албан татвар ногдуулах, гаалийн торгууль төлөх, зам явагчдаас авах татвар, дотоодын татвар хураамж авах систем зэрэг нь маш нарийн байсан гэж өрнөдийн түүхчид бичсэн байдаг. Засгийн газрын байгууллагуудын дотор колони» худалдаа, нийгмийн сайн сайхан байдал, эрүүлийг хамгаалах, дотоод явдал, цэргийн асуудлыг хүртэл хариуцсан тусгай албан газруудтай байжээ. Дээд шүүхтэй, бүрэлдэхүүнд нь түшмэдээс сонгогдсон хоёр дарга, долоон шүүгч ордог байжээ. Зайран˗бярман нар засгийн эрх барихад үлэмж үүрэг гүйцэтгэх боловч тэдэнд хаан хяналт тавьдаг гэж үздэг байжээ. 

	Тэдгээр албан газрууд хийгээд тэдний зарим нэр нь хүртэл зарим талаар «Артхашастраг» бидэнд санагдуулж байна. Гэвч колониудыг эрхэлсэн албан газар бол шинэ зүйл байв. Дотоод хэргийн өөрөөр хэлбэл улсын дотоод ажлыг хариуцсан албан газрын сайдыг Мантри хэмээн нэрлэж байжээ. Энэ бол Өмнөд Энэтхэгт байсан Паллавуудын улсад анхны колониудын суурин байгуулагдсан тэр цагаас хойш мянга хоёр зуун жилийн турш энэтхэгийн соёл ба уламжлал эдгээр арлуудад хадгалагдсаар ирснийг харуулж буй хэрэг юм. Энэ бол харилцаа холбоо үргэлжилсээр байсны л үр дүн мөн. Худалдаа хийх замаар л тийм харилцаа тогтсоор байсан нь эргэлзээгүй. 

	Маджапахит худалдаа эрхэлдэг улс болохоор гадаад, дотоод худалдаа, өөрөөр хэлбэл таваарыг гадагш гаргах түүнтэй тэнцүү таваарыг бусад улсаас худалдан авах ажлыг маш нарийн зохион байгуулалттай хийж байжээ. Ихэвчлэн Энэтхэг, Хятад, өөрсдийн колониудтай худалдаа хийдэг байв. Маджапахит Шривиджайягийн эзэнт улстай дайтдаг байсан учир түүнтэй болон түүний колониудтай тайван худалдаа хийх боломж гардаггүй байв. 

	Явагийн улс олон зуун жил оршин тогтносоор байлаа. Маджапахитын эзэнт улсын сүр хүчин нь мандан байсан үе дөнгөж дөчин таван жил буюу 1335˗аас 1380 он хүртэл үргэлжилжээ. Чухамхүү тэр үед буюу 1377 онд Шривиджайя эзлэгдэн эвдэрч сүйджээ. Аннам (Төв Вьетнам), Сиам, Кампучтай холбоотны харилцаатай байжээ. Маджапахитын нийслэл нь төв хэсэгтээ шива бурхны сүрлэг сүм дугануудтай, хөгжин цэцэглэсэн гоё сайхан хот байв. Олон гоё сайхан барилгатай байжээ. Явад бас хэд хэдэн том хот, олон боомтууд байсан байна. 

	Түрэмгий энэ улс хуучин дайсан Шривиджайягаасаа хойш удтал тогтнож чадсангүй. Иргэний дайн эхэлж, Хятадтай түнжин муудсанаас болж Явад хятадын цэргийн том анги хүрэлцэн очжээ. Колониуд нь аажмаар салан тусгаарлажээ. 1426 онд аймшигт өлсгөлөн болж хоёр жилийн дараа Маджапахитийн эзэнт улс болж оршин тогтнож чадахыг больжээ. Гэвч Малаккагийн лалын улсад эзлэгдэх хүртэл Маджапахит тавин жилийн турш биеэ даасан тусгаар улс болон тогтносоор байжээ. Малайн орон дахь эртний энэтхэгийн сууринаас үүссэн гурав дахь эзэнт улс тийнхүү эцэс болжээ. Энэ товч захидалдаа бид өнө удаан үеийн явдлыг гүйлгэх төдий өгүүлэв. Бараг манай эриний эхэн үед тэнд Энэтхэгийн анхны колоничлогчид очсон байхад бид бүр арван тавдугаар зуунд хүрч ирчхээд байна. Тийнхүү бид тэдгээр сууринуудын мянга дөрвөн зуун жилийн түүхийг товчид нь авч үзлээ. Бидний ярилцсан тэр гурван эзэнт улс болох Кампучи, Шривиджайя, Маджапахит цөм олон зуун жил оршин тогтнож байжээ. Энэ бол удтал үргэлжилсэн үе байсныг санахад тэдгээр улс маш тогтвортой, сайн зохион байгуулалттай байсан нь ойлгомжтой. Тэд уран барилгыг онц чухалд үзэж гол нь худалдаа эрхлэх бөгөөд энэтхэгийн соёлын уламжлалыг хятадын соёлын элементүүдтэй нягт хослон үргэлжлүүлдэг улс байжээ. Миний тусгайлан цохож ярьсан энэ гурваас гадна энэтхэгийн бусад олон суурин байсныг чи санаж байгаа биз. Гэвч би тэр болгоныг тус тусад нь авч ярьж чадашгүй. Түүний хөрш орнууд болох Бирм, Сиамын тухай ч би бас дэлгэрэнгүй ярьж чадсангүй. Тэдгээр оронд хүчирхэг улсууд ,бий болж урлагийн бүтээл хөгжин цэцэглэж байжээ. Тэр хоёр оронд хоёуланд нь буддын шашин дэлгэрсэн байв. Бирм нэг удаа монголчуудын довтолгоонд өртөж, харин Сиамд Хятадын зүгээс огт халдаж байсангүй. Тэгэвч Бирм, Сиамын аль алин нь Хятадад үе үе алба төлдөг байлаа! Энэ нь дүү нь ахаа хүндэтгэн бэлэг барьдаг шиг л зүйл байв. Хариуд нь Хятадаас дүүдээ арвин их бэлэг илгээдэг байжээ. 

	Монголчууд Бирмд довтлохоос өмнө Умард Бирм дахь Паган хот түүний нийслэл нь байв. Тэр хот хоёр зуу гаруй жил нийслэл хэвээр байжээ. Бичигт тэмдэглэснээс үзвэл маш гоё сайхан хот байсан бөгөөд зөвхөн Ангкор л түүнтэй эн зэрэгцэж чадах байна. Хамгийн гоё барилга нь буддын уран барилгын хамгийн үзэсгэлэнт дээжсийн нэг болох Анандын сүм байлаа. Өөр тийм сайхан барилга ч бас олон байжээ. Паганы туурь одоо ч гоё сайхан хэвээр байдаг билээ. Паганы сүр жавхлант үе арван нэг, арван гуравдугаар зууны хооронд ,байв. Хожим нь нэг үе Бирмад үймээн, самуун гарч Умард, Өмнөд Бирм хоёр хуваагджээ. Арван зургаадугаар зууны үед өмнөд нутагт хүчирхэг нэгэн эзэн хаан гарч ирж Бирмыг дахин нэгтгэжээ. Өмнөдөд байдаг Пегу нийслэл нь байжээ. 

	Бирм, Сиамын тухай энэхүү товч бөгөөд санаандгүй өгүүлэл чамайг төөрөгдүүлэхэд хүргэхгүй байх гэдэгт найднам. Малайз, Энэтхэг Хятадын хойг нутгийн түүхийн талаар хэлэх зүйлээ ингээд дуусгахдаа товч тоймоо жаахан дэлгэрүүлье гэж бодсон юм. Эдүгээг хүртэл эдгээр бүс нутагт үзүүлж байсан улс төр, соёлын гол нөлөө Энэтхэг ба Хятад орноос ирж байжээ. Азийн зүүн өмнөд нутагт оршигч Бирм, Сиам, Энэтхэг˗хятадын хойг зэрэг их газрын тив нутгийн орнуудад Хятадын зүгийн нөлөө их байжээ. Харин алс дорнодын арлууд, Малаккагийн хагас аралд Энэтхэг хүчтэй нөлөөлж байв. 

	Харин одоо бол тэнд шинэ улс нөлөөлж эхлэх болжээ. Тэр нь арабууд юм. Арабууд Бирм, Сиамд төдий л нөлөө үзүүлээгүй боловч Малакка дорнодын арлууд түүний эрхшээлд орж төдхөн тэнд лалын эзэнт улс бий болжээ. 

	Арабын худалдаачид тэдгээр арал дээр ирж мянга гаруй жил суурьшин нутаглажээ. Гэвч тэд зөвхөн арилжаа наймаа эрхлэх бөгөөд засгийн бусад ажилд огтхон ч оролцдоггүй байв. Арван дөрөвдүгээр зууны үед Арави нутгаас арабын амбан сайдууд ирж, ялангуяа орон нутгийн эрх баригчидтай харилцахын хувьд мэдэгдэм ахиц гарчээ. 

	Тэр үед улс төрийн өөрчлөлт болж Маджапахит нутаг дэвсгэрээ өргөтгөн Шривиджайяд цохилт өгсөн байна. Шривиджайяг унахад олон хүн өмнө зүг Малаккын хагас арал тийш дүрвэн гарч тэнд Малакка хотыг байгуулжээ. Уг хот, түүний улс хурдан өсөн өндийж, 1400 он гэхэд бүр том хот болсон байжээ. Эзлэгдсэн ард түмэн Маджапахитаас ирсэн явачуудад дургүй байв. Империалистууд л тийм байдгийн адилаар тэд харгислан дарангуйлж байсан учир олон хүн Маджапахитын захиргаанд нухлагдсанд орвол Малаккын шинэ арал руу зайлан одсон нь дээр гэж үзжээ. Тэр үед Сиам ч гэсэн бас л түрэмгийг улс байв. Тийм учраас чухам Малакка л олон хүний хоргодох газар болжээ. Тэнд буддистууд лалууд амьдран суудаг байжээ. Эхний үед буддистууд засгийн эрхийг барьж хожим нь лалынхан захирах болсон байв. 

	Шинэ залуу Малаккагийн улсад нэг талаас Ява, нөгөө талаас Сиам аюул түгшүүр учруулж эхэлжээ. Малаккын улс дорнодын арлуудын мусульманы бусад жижиг улсуудаас хань холбоотон олж авахыг хичээн өмгөөлөн хамгаалахыг Хятадаас хүртэл хүсэж байлаа. Малайн орны мусульманы бүх жижиг улс цөм нэгэн адил Хятадад ийм хүсэлт тавьж байсан нь анхаарал татаж байна. Тэр үед Хятад орон монголчуудыг түлхэн унагаасан Мин улсын захиргаанд байжээ. Энэ бол бүр хүчирхэг дайсны зүгээс шууд аюул учирч байлаа гэсэн үг юм. 

	Хятад малайн орны улсуудтай ямагт нөхөрсөг харилцаатай байх бодлого баримталж тэгэхдээ өөрөө төвийг сахих явдлыг эрхэмлэн үзэж байв. Хятад тэднийг эзлэн авахыг мэрийхгүй байв. Эзэллээ гээд ч нэг их ашиг болохгүй гэдгийг Хятад мэдэж, харин түүний оронд тэднийг өөрийн соёл иргэншилд оруулж авахад бэлэн байлаа. Мин улсын эзэн хаан урьдынхаа бодлогыг өөрчилж, тэдгээр орныг ихээхэн сонирхох болжээ. Тэр Ява Сиамыг түрэмгийлэх явдлыг таашаан үзээгүй нь мэдээж. Гэхдээ тэдний хэрэгт оролцох, Хятадын сүр хүчнийг бусдад ойлгуулахын тулд тэр адмирал Чжэн Хэ˗гээр командлуулсан асар том флотыг тийш илгээсэн байв. Тэр флотын зарим хөлөг онгоц уртаараа дөрвөн зуун фут хүрч байжээ. 

	Чжэн Хэ олон удаа аялан явж, Филиппин, Ява, Суматра, Малаккагийн хагас арал зэрэг бараг бүх аралд хүрсэн байв. Тэр бүр Цейлонд хүрч, түүнийг эзлэн аваад эзэн хааны нь Хятадад авчирч байжээ. Чжэн Хэ сүүлчийнхээ аяллаар Персийн булан хүрчээ. Арван тавдугаар зууны эхний жилүүдэд Чжэн Хэ аялан очсон бүх орнууддаа тэр ихээхэн нөлөө үзүүлжээ. Тэрээр индустаны Маджапахит буддын Сиамыг хөдөлгөхгүй барьж байхын тулд лалын шашныг зориуд хөхүүлэн дэмжсэн тул түүний том флотоор хамгаалуулсан Малаккагийн улс бат бэх болсон байжээ. Чжэн Хэ˗гийн тэр ажиллагаа шашинтай ямар ч холбоогүй, цэвэр улс төрийн шинжтэй байлаа. Тэр өөрөө буддын шашинтан байжээ. 

	Тийнхүү Малаккагийн улс Маджапахитын эсэргүүцлийг толгойлох болжээ. Түүний хүч чадал өсөж, яваандаа Явагийн колониудыг эзлэн авчээ. 1473 онд Маджапахитыг ч эзлэн авсан байна. Ислам нь ордны, хотын шашин болжээ. Харин Энэтхэгийн нэгэн адил тосгод эртний шүтлэг, мөргөлийн ёс, домог үлгэр, хэв заншлаа хадгалсаар байжээ. 

	Малаккагийн эзэнт улс Шривиджайя ба Маджапахитын нэг адил хүчирхэг улс болж удаан тогтнож болох байсан боловч тааламжгүй нөхцөл бий болжээ. Португалчууд тэдний дотоод хэрэгт оролцож, улмаар хэдэн жилийн дараа Малакка тэдний эрхшээлд оржээ. Тийнхүү тэнд байсан дөрөв дэх эзэнт улс тав дахь эзэнт улсдаа байраа тавин өгч бас л удаан тогтнож чадаагүй ажээ. Түүхэнд анх удаа Европ түрэмгийлэгч болон хувирч, дорно дахины усанд ноёрхлоо тийнхүү тогтоожээ. 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

